
Дәрес проекты:   5 сыйныфта «Антонимнар» темасын өйрәнү. 

Максат :1. Телебездә синонимнарны,  антонимнарны дөрес итеп аера белергә өйрәтү. 
2.Укучыларның тел байлыгын арттыру, бәйләнешле сөйләм күнекмәләре булдыру, укытучы куйган максаттан чыгып, үз эшчәнлекләрен планлаштыру һәм аларны тормышка ашыру юлларын, чараларын эзләү, табу, сынап карау, нәтиҗә ясау; укучыларның чагыштыру, анализ ясый белү, кагыйдәләр формалаштыра һәм дәлилли белү күнекмәләрен үстерү, әдәби телдә дөрес һәм образлы итеп сөйләү телен үстерү, укучыларның сүзлек байлыгын арттыру.
3.Тел дәресләренә карата кызыксынучанлык тәрбияләү, укучыларда үз-үзләренә карата таләпчәнлек, төгәллек, әйләнә-тирә дөньяга, янәшәдәге кешеләргә игътибарлылык, дуслык хисе һәм дусларга карата хөрмәт хисе тәрбияләү.

 Бурычым:
•	Бу проектым минем яшь укытучыларга ярдәмлек  булыр дип уйлыйм. Максатым-эш тәҗрибәмне хезмәттәшләрем белән уртаклашу.
•	Татар теле дәресләрендә төп юнәлешем - укучыларны мөстәкыйль рәвештә фикер йөртергә һәм нәтиҗә ясарга, өйрәнгән лексик берәмлекләрне дөрес итеп билгеләргә, урынлы кулланырга өйрәтү. Дәресемдә укучыларның дәрәҗәләрен  тикшерү һәм аларның мөстәкыйльлеген үстерү өчен биремнәр бирелгән. 


Дәрес төзелеше:
I. Кереш өлеш. 
1.Исәнләшү,барлау.
2.Дәреснең темасын һәм максатын аңлату.
3.Актуальләштерү.
I I.  Яңа теманы аңлату.
1. “Антоним “сүзенең мәгънәсе.
2.Үзенчәлеге, кулланылышы.
I I I. Материалны ныгыту. 
•	Күнегүләр эшләү.
•	 Уеннар.
IV. Йомгаклау.
Җиһазлау: ноутбук,проектор, презентацияләр, дәреслек, , «Кызыклы грамматика» китабы, “Хикмәтле дә, бизәкле дә Туган тел” китабы, сүзлекләр, 3 туп, ”Антонимнар” лотосы, Вәсимә Хәйруллинаның “Дуслык таганы”китабы.
Дәреснең тибы: катнаш. 
Дәрес барышы.
- Хәерле көн,укучылар,исәнмесез!Дәресебезне башлыйбыз. Сез дәрескә әзерме?  Кәефләрегез ничек? Карагыз әле, бүген искиткеч матур көн. Көннең матурлыгына сокланып, елларның иминлегенә ышанып, бер-беребезгә карап елмайыйк та, дәресне башлыйк. Бүген дәресебездә кунаклар  катнаша, сез алардан читенсенмәгез, алар сезнең белән танышырга дип килгән, кунакларыбыз сезгә бары уңышлар гына тели.

I. Белемнәрне ныгыту, тикшерү.
1)Сингапур технологиясе буенча “Опроси –Опроси – Поменяйся”          (Quiz- Quiz-Trade). “Куиз-куиз-трэйд" структурасы.
-Һәрберегез карточкалар ясагыз,үтелгән кагыйдәләр буенча сораулар языгыз (укучылар сораулар яза)  1 минут вакыт бирелә.
- Укучылар,мин әйткәч торып басасыз,пар эзләр өчен кулларыгызны күтәрәсез.Пар тапкач,сәламләшәсез, бер –берегезгә сораулар бирешәсез,карточкаларыгызны алмашасыз, белемнәрегезне тикшерәсез.Иптәшегез дөрес җавап бирсә, мактыйсыз. Җавап бирә алмаган иптәшләрегезгә дөрес җавапны әйтәсез.Бер-берегезгә рәхмәт әйтәсез.Карточкаларыгызны алмашасыз. Кулыгызны күтәреп, яңа пар эзлисез.Шулай берничә тапкыр кабатлыйсыз. 
2 минут вакыт бирелә.

2) Укучылар, хәлләрегез ничек? Презентация №1.
-Әйбәт. Дәрес башында кәеф ничек булса, азагында да шулай булырга тиеш. (Слайд №1)
-Тагын ничек әйтергә мөмкин?
-Яхшы,ару гына,шәп,искиткеч,менә дигән!(күрсәтәләр) (Слайд №2,3)
-Җавапларыгызда нинди сүзләр кулландыгыз?
-Синонимнар.
-Укучылар , әйдәгез синонимнарны искә төшереп алыйк. Аннан соң”Антонимнар”дигән теманы өйрәнүгә керешербез. Без өйрәнгән лексик берәмлекләр сезнең телегезне баетыр. Аларны дөрес итеп билгеләргә, урынлы кулланырга өйрәнү - дәресебезнең төп максаты.

- Нәрсә соң ул синонимнар? Мисаллар китерегез.
-Синоним дип бертөрле мәгънәле сүзләргә әйтәләр.
-Кем башкача җавап бирергә тели?
-Мәгънәләре белән бердәй яки мәгънә төсмерләре белән генә аерыла торган сүзләр синонимнар дип атала.

- Дәфтәрләрне ачабыз, число язабыз.

- “Кем тизрәк?” (Слайд №4) Бирелгән сүзләрнең синонимнарын табарга. 
- 1 нче төркемгә ирекле һәм беркатлы, 2 нче төркемгә кечкенә һәм укытучы сүзләренә слайдтан синонимнар  табып,  дәфтәрләргә язабыз.
- Дөрес җавапны күрсәтәм, ә сез, эшләрегезне алмаштырып, тикшерәсез.
(Дөрес җавапны күрсәтеп,үзара тикшерү оештыру)

II. Яңа теманы аңлату.
1)“Антоним”нар темасына слайдлар күрсәтү. Презентация №2.
2)Антоним сүзенең мәгънәсен аңлату. Презентация №1 (Слайд №5,6)
3)Үзенчәлекләре, кулланылышы.( Слайд №7,8,9,10)
4)Халык авыз иҗаты әсәләрендә антонимнар күп очрый,бигрәк тә мәкальләрдә.Мәкальләрне уку,антонимнарны таптыру.( Слайд №11)
Физкультминут. 
Сингапур технологиясе буенча “Смешиваться-замирать-группироваться”(Mix-Freeze-Group). “Микс-Фриз-Груп" структурасы.
Ә хәзер, укучылар, ял итеп алабыз. Мин татарча бию көе куям, сез биисез. Музыканы туктату белән катып каласыз. Мин сезгә сораулар бирәчәкмен, ә сез  җаваптагы санны төркемнәргә берләшеп белдерерсез. Кемнәргә кеше саны җитми, кунакларны чакыра аласыз. 
- Татар телендә ничә килеш бар? 
- Җөмләнең баш кисәкләре ничәү?
- Балаларга сүзендә ничә иҗек бар?
- Җөмләнең иярчен кисәкләре ничәү?
Афәрин, укучылар, булдырдыгыз. Ә хәзер урыннарга утырабыз, дәресебезне дәвам итәбез.

5) Әдипләр, язучылар, тел осталары, логик яктан үзара бәйләнешкә керә алмастай антонимнарны файдаланып, сөйләмне җанландыра торган махсус сурәтләү чаралары тудырганнар : бай хәерче,акыллы юләр, юаш усал, надан галим, сакаллы сабый. ( Слайд №12)
6) «Төшеп калган сүзләрне куй”.Мәкальләрдә төшеп калган антонимнарны таптыру.(1,2 төркемнәрдән 2шәр укучыдан әйттерү) ( Слайд №13)
7)Грамматик яктан антонимнар бер сүз төркеменә керәләр.( Слайд №14)
8)Матур, зур, дөрес, (1 төркемгә),эссе, яхшы, дус(2 төркемгә) сүзләренә синоним һәм антонимнар язарга. 1 һәм 3 ( А) –синонимнар, 2 һәм 4 ( Б) – антонимнар яза.  ( Слайд №15)
Слайдтан карап, үзара тикшерү үткәрү.
III. Материалны ныгыту.
1) “Антонимнар лотосы”.
Хәзер “Лото” уены уйнап алыйк.Капланган сүзләрне ачык торган сүзләр өстенә куярга кирәк.Төркемнәрдән 1 әр кеше 1 сүз ача һәм тиешле урынга  төркемдәге иптәшләренә кычкырып әйтеп куеп бара.
Төркемнәрдә эшне башладык.
        2)Туп белән уен уйнап алыйк.Төркемнәрдә 1 укучы (туп ыргытучы) бер сүз әйтә, кабул итүчесе антонимын әйтә. Мәсәлән, алга-артка; биек – тәбәнәк; матур – ямьсез.
        3) 208 нче күнегүне язмача үтәү.1 нче төркемдәге сүзләрнең антонимнарын, 2 нче төркемнән сайлап алып, сызык аша языгыз. Язылганнарны кычкырып әйттерү.Укытучы 1 төркемдәге сүзләрне әйтә, укучылар җавабын кычкырып әйтә.
       4)Районыбыз шагыйрәсе Вәсимә Хәйруллина шигъри юллар белән табышмаклар да иҗат итә. Мин сезгә табышмаклар әйтәм, сез җавабын әйтәсез,табышмаклардагы антонимнарны да әйтәсез.
    5) Экспресс тест.
-Бүгенге дәрестә без нәрсә белдек ? Тикшереп карыйк.
 Бирелгән экспресс- тест ( антонимнар  темасына караган сорау- --                                                                                                                                                ларга  җавап язалар, үзара тикшерәләр. Салмак кына Г.Тукай сүзләренә язылган “И туган тел” көе яңгырый).
   IV. Йомгаклау, нәтиҗә ясау.
         -Укучылар, бүген безгә дәрестә өйрәнгәннәрдән чыгып, нәтиҗә ясарга кирәк.
          -Синонимнарның, антонимнарның роле нәрсәдә?
	-Синонимнар, антонимнар кулланып сөйләргә кемнән өйрәнергә була? (укучы фикере)
	- Дөрес әйтәсез. Менә минем бурычым, төп максатым, вазыйфам - тел өйрәтү.Сезне туган телебезнең серләренә төшендерү. Барыбыз да белгәнчә, иртәгә, 21 нче февраль, Халыкара Туган тел көне.Сезне барыгызны да бу көн белән тәбрик итәм.Туган телебезне яратыгыз.
V. Өй әше .Сайлап алу мөмкинлеге бар.
[bookmark: _GoBack]1)”Кышкы табигать”темасына антонимнар кулланып, миниатюр сочинение язып килергә.
2)Антонимнар кергән табышмаклар алып килергә.
VI. Билгеләр кую.
-Дәресебез ахырына якынлашты. Барыгыз да бүген бик актив катнаштыгыз.Бүген барыгызга да “5” ле билгеләре куям.
-Дәрес буенча сораулар бармы?
     Сингапур технологиясе буенча “Встать-сесть”(Take Off – Touch Down). “ТЭЙК ОФ – ТАЧ ДАУН" структурасы
 - Дәрес ошадымы? Кемнәргә дәрес ошады, шул укучыларның басуын сорыйм.
- Бүгенге дәрес нәтиҗәле үтте дип уйлаучылар утыра.
- Игътибарыгыз һәм хезмәтегез өчен зур рәхмәт. Дәрес тәмам. 
Дәресебезне “Туган тел” җыры белән тәмамлыйк.

